
Ina olimpiada è ina gronda
sfida per il Grischun

Il pievel ha il davos pled
DA LUCAS DEPLAZES / ANR

■ (anr/ld) Cun surdar il project per ina
olimpiada d’enviern al Grischun ha
Swiss Olympic tschentà in cler accent
per gieus en cuntradas alpinas, en
cuntradas alvas. El ha preferì cun otg
cunter quatter vuschs il project redi-
mensiunà che tschenta il sport en il
center da las activitads e prenda re-
sguard sin la cuntrada. Decisiv per il
project grischun èn stadas las curtas di-
stanzas, la segirtad d’avair avunda naiv e
la cuntrada alpina. Plinavant pretenda la
confederaziun in traffic public da gronda
capacitad ed ina buna perspectiva per in
svilup persistent en las regiuns pertutga-
das. En quest senn ha il concept pre-
schentà dals Grischuns persvas il comité.
El adempleschia il meglier ils tschintg
criteris da basa, ha concedì Jörg Schild, il
president dal cussegl executiv. La deci-
siun na saja betg stada simpla, perquai
che era Genevra, ensemen cun il Vallais
e Vad, hajan preschentà bain lur project.

Organisar ina olimpiada muntia in
sforz considerabel per la populaziun e
per l’economia, ha punctuà Jörg Anna-
heim da l’Uffizi federal per sport a la con-
ferenza da pressa en la chasa dal sport ad
Ittigen sper Berna. Per ina realisaziun sa-
ja necessari la voluntad politica, il re-
sguard da l’ambient e la transparenza
dals custs. Emprimas calculaziuns quin-
tan cun custs da project da var 36 mil-

liuns francs ch’ins savess reparter per in
terz sin la confederaziun, chantun/vi-
schnancas e privats. La confederaziun su-
stegna il poject e metta a disposiziun ina
gruppa da lavur che prepara uss ensemen
cun il chantunGrischun ina candidatura
svizra per mauns dal parlament da sport
che vegn a decider ils 27 d’avrigl 2012
sche la Svizra vul insumma inoltrar in
project al Comité olimpic internaziunal
(IOC). Questa fatschenta vegn er ad oc-
cupar il parlament federal davart la fi-
nanziaziun ed ils aspects politics ed eco-
nomics. Cler è gia uss ch’il pievel gri-
schun vegn ad avair l’ultimpled en il cha-
pitel.

Il mister olimpia,
Tarzisius Caviezel, ha
gudignau l’emprema
lutga cun sia idea da
redimensiunar ils
giugs olimpics.

Dumondas d’asil èn savens delicatas
Mesiras per accelerar la procedura

DA LUCAS DEPLAZES / ANR

■ (anr/ld) L’ultim temp han divers cas
en connex cun requirents d’asil cha-
schunà difficultads e provocà critica
da diversas varts. Las partidas politi-
cas han reclamà ch’ellas n’hajan betg
gì chaschun da prender posiziun da-
vart midadas da la lescha d’asil. Ven-
derdi passà ha infurmà Simonetta Som-
maruga a Berna las medias davart la si-
tuaziun e las midadas prendidas en egl.
Ella sa fatschentia gugent cun las du-
mondas d’asil, quellas stettian ad ella a
cor, ha ella sincerà davant la pressa. Gia
sco commembra da l’executiva da Kö-
niz saja ella stada confruntada cun pro-
blems d’asil sin il stgalim communal.
Sommaruga ha er visità divers centers
d’accogliment d’asil e discurrì cun ils re-
sponsabels a la front. Ella n’è beg cun-
tenta cun ils lungs termins da decisiun.
Perquai vul ella uss agir e procurar per
ina procedura pli efficazia.

En l’avegnir vul tractar Sommaruga
la gronda part da las singulas dumondas
d’asil gia en ils centers d’accogliment e

desister d’als repartir sin ils chantuns
uschè lunsch sco pussaivel. Quai pre-
tenda dentant dapli centers d’asil per la
confederaziun. Lezza è responsabla per
la politica d’asil. La confederaziun na
dispona dentant betg da las localitads
necessarias ed adattadas per dar domicil
a requirents d’asil. Ella è dependenta
dals chantuns e da las vischnancas. Il
cumportament da singuls asilants da
l’ultim temp ha dentant provocà reac-
ziuns negativas tar la populaziun che fa
uss dapli resistenza cunter centers per
requirents d’asil, ha deplorà Sommaru-
ga.

En l’avegnir duai ina emprima giu-
dicaziun davart la dumonda d’asil ve-
gnir tractata en ils centers d’accogli-
ment. Quai lubess da tractar pli svelt ina
part da las dumondas d’asil e da desister
d’ina repartiziun sin ils chantuns.Tenor
Sommaruga duai er vegnir examinada
la situaziun sanitara da las persunas che
vulan asil gia als cunfins. Ella vul era
meglierar tscherts dretgs per ils requi-
rents d’asil ed als accordar il dretg sin
assistenza giuridica gratuita. Sommaru-

ga vul er ina meglra coordinaziun cun il
Tribunal administrativ federal. Cun

quellas mesiras duai la procedura admi-
nistrativa vegnir reducida ed accelerada.
Quai lubess plinavant d’integrar pli
svelt las persunas cun dretg d’asil.

Repatriaziun difficila
In problem fetg difficil e savens crititgà
è la moda e maniera da repatriaziun
d’asilants che fan resistenza cunter lur
cumond d’expulsiun. Cumbain ch’i sa
tractia da cas singuls provotgeschan ta-
las persunas renitentas critica da diver-
sas varts. Ins stoppia ina giada sa metter
en la situaziun dals responsabels per la
repatriaziun, ha fatg attent Sommaru-
ga. La lavur dals organs d’execuziun
pretenda chapientscha e sensibilitad e
deplorablamain magari ina gronda pre-
schientscha da la polizia. Mintga cas
dovri ina ponderaziun difficila quant
lunsch ch’ins astga ir. Sommaruga ha
punctuà ch’il stadi constituziunal stop-
pia – sco ultima ratio – far valair las le-
schas per tuts e quai consequentamain
senza remischun, uschiglio perdia el la
credibladad. Sommaruga ha era defendì
l’accord da Dublin che funcziuneschia

detg bain er cun l’Italia. Dentant era
questa cunvegna cuntegna in procedere
giuridic ed ina collavuraziun cun ils pa-
jais che duain prender enavos requi-
rents. E quai dovra temp.

Simonetta Sommaruga vul accelerar la
procedura da dar asil. FOTO L. DEPLAZES

Guppa grischuna
da project

Tarzisius Caviezel, president
Hansjörg Trachsel, cusseglier gu-
vernativ
Hans PeterMichel, Landammann
Tavau
Sigi Asprion, president commu-
nal San Murezzan
HugoWetzel, Turissem Engiadina
La gruppa vegn uss rinforzada te-
nor basegn
Gaudenz F.Domenig, manader da
project

Cifras actualas
Per la fin da zercladur eran
38 416 (+4%) persunas en la
procedura d’asil. 23 384 persu-
nas han ina lubientscha da domi-
cil ad interim. Per 3803 persunas
èn las instanzas vidlonder da pro-
curar per ils documents necessa-
ris. Per 1974 persunas vegn orga-
nisada la repatriaziun. A 25 415
persunas han las autoritads ac-
cordà il dretg d’asil. Tut en tut èn
70 856 persunas involvadas en il
sectur d’asil. Quei è 2,9% dapli
che la stad passada. Ina gronda
unda da requirents d’asil ord
l’Africa dal nord n’han ins den-
tant betg constatà fin uss.

